
Uttale - Reguleringsplan - forenkla prosess - Fitjar 49/274 mfl. - 
Hellandssjøen 

Vi viser til brev 07.02.2024 frå Fitjar kommune (dykkar ref. 2022/796). Saka gjeld forslag om endring 
av areal sett av til fritidsbustad i reguleringsplan for Hellandssjøen (Nasjonal arealplanid: 
4615_201303). Tiltakshavar ønskjer å endre planen slik at det kan vere mogleg å byggje mikrohytter 
innanfor tomtene H31 og H52. Detaljreguleringsplanen blei vedtatt 30.09.2015. 
 
Uttalefristen er onsdag 6. mars 2024.  
 
Bakgrunn 
Innleiingsvis blir det vist til at detaljreguleringa for Hellandssjøen blei endra i møtet i PMU, 
15.06.2021, etter forenkla prosess. Vedtaket blei klaga på. Det blir vidare vist til at «Statsforvaltaren, i 
brev av 26.01.2022 gjorde kommunen merksam på at planen ikkje er vedteken i tråd med 
sakshandsamingsreglane, og returnerte difor saka til kommunen: 
 
Som følgje av at kommunen sitt vedtak av planen av 12.10.2021 i sak 71/21 ikkje er kunngjort i tråd med 
pbl. § 12-12 femte ledd, finn Statsforvaltaren at planendringa ikkje er vedteken i samsvar med 
sakshandsamingsreglane etter pbl. § 12-12, jf. § 12-14. 
 
Etter dette har forslagstiller kontakta kommunen med ønskje om ny endring av planen som han 
ønskjer å få utført før kommunen tar saka til ny handsaming for å få med desse nye endringane ved 
ny kunngjering». 
 
Fitjar kommune viser til at saka her gjeld forslag om planendring for H31 og H52, slik at føresegna 
blir  «endra slik at det tilsaman på desse 2 samanhengande tomtene kan byggjast 4-8 frittliggjande 
fritidsbustadeiningar, der ingen av dei kan ha større grunnflate 65 m², og at samla BYA på dei 2 
tomtene er 130 + 130 m² = 260 m². Det skal ikkje vera parkering på tomtene, men på felles p-plass 
P2. Etasjetal og maks mønehøgd er same som før».  

Utsnitt av plankart til detaljreguleringsplan for Hellandssjøen. Tomtene H31 og H52 er markert med raud sirkel, jf. 
saksutgreiing frå Fitjar kommune (kjelde: saksutgreiinga).  
 

 
Luftfoto frå området 2021 (kjelde: Statens kartverk) 

Vurdering 
I førearbeida til pbl. § 12-14 blir det vist til at mindre endringar gjeld «endringer som relativt sett er 
mindre i forhold til planen, og som ikke går ut over hovedtrekkene til planen», jf. Prop. 149 L (2015-2016) 
og Innst. 181 L (2016-2017). I tillegg er det eit vilkår at endringa «heller ikke berører hensynet til viktige 
natur- og friluftsområder». 
 
I arealdelen til kommuneplanen for Fitjar kommune 2011-2022 (KPA; vedtatt: 20.06.2012) er det 
aktuelle arealet sett av til fritidsbustadområde (noverande). Reguleringsplanane i dette området er i 
følgje planregisteret vedtatt 30.09.2015 og 22.11.2017, jf. pbl. § 1-5.  
 
Vi viser til plankartet som følgjer med, som er datert rev. 12.07.2023. I planarkivet til Fitjar kommune 
ligg det registrert to reguleringsplanar for området: 1) detaljreguleringsplan for Hellandssjøen 
(Nasjonal arealplanid: 4615_201303, vedtatt: 30.09.2015) og 2) detaljreguleringsplan for del av 
Hellandssjøen, småbåthamn mm. (Nasjonal arealplanid: 4615_201602, vedtatt: 22.11.2017). Vi ber 
Fitjar kommune belyse nærare samanhengen mellom desse to planane. Vi ber Fitjar kommune 
klargjere kva som er siste gjeldande og vedtekne plankart som er grunnlag for planendringa i denne 
saka.  
 

 
Utkast til plankart som følgjer med saka (datert rev. 12.07.2023).  

 
Til høgre, plankart (Nasjonal arealplanid: 4615_201303, vedtatt: 30.09.2015, plankart er datert rev: 17.09.2015). Til venstre, 
plankart (Nasjonal arealplanid: 4615_201602, vedtatt: 22.11.2017, plankart er datert: 22.05.2017).  
 
Det blir føreslått endringar i føresegnene (rev. 18.10.2023) § 2.1, og det er lagt til ny § 3.2.10, og ny § 
4.5.1. I plankartet er H31 og H52 slått saman med éi felles tomteavgrensing. Det er føreslått 
endringar i omfanget av parkeringsplass f_P3 og f_P2, og vegsystemet f_V11 og f_V10.  
 
Luftfoto frå området viser at arealet for H31 og H52 allereie er planert. Areal sett av til H31 og H52 er 
i reguleringsplanen sett av til frittliggjande fritidsbustad. I gjeldande plan er det sett av til éin 
fritidsbustad med 100 m2 grunnflate på kvar av areala H31 og H52, jf. føresegn § 3.2.2. 
Fritidsbustaden kan ha ei maks mønehøgde på 6 meter, vere bygd i 1 etasje pluss innreidd loft. I 
tillegg er det opna for at det kan førast opp inntil eitt anneks/bod/lysthus med grunnflate 30 m2 og 
maks mønehøgd på 4,5 m. Anneks/bod/lysthus kan anten vere eit frittliggjande bygg eller bygd i 
tilknyting til fritidsbustaden.      

Det blir føreslått ei ny føresegn § 3.2.10 med ordlyd «Det kan byggjast 2-4 fritidsbustadeiningar på 
kvar av tomtene H31 og H52, kor største storleik pr. fritidsbustadeining er 65m2, og maks BYA pr 
tomt er 130m2. f_P2 skal vere felles parkeringsplass for einingane på desse to tomtene og einingane 
skal ha felles uteområde».  
 
Det blir føreslått at ein for H31 og H52 kan opne for mikrohytter på inntil 65 m2 BYA, men maks 130 
m2 BYA for kvar av areala. I realiteten utgjer planendringa ei opning for fortetting med mikrohytter, 
og der det potensielt kan plasserast 8 mikrohytter på 32,5 m2 BYA på H31 og H52 til saman. For at 
føresegna skal blir bli meir oversiktleg, så bør det ryddast opp i føresegn § 3.2.2, slik at det går klart 
fram kva som gjeld for H31 og H52 i ny føresegn § 3.2.10 med omsyn til maks mønehøgd, etasjetal 
og evt. loft. Forslag til føresegn § 3.2.10 set rammer for bruk av H31 og H52, og vi føreset at dette blir 
tilstrekkeleg belyst. Det går ikkje fram om det er gjort vurderingar av om rammene som blir satt for 
arealet i praksis lèt seg gjennomføre – t.d. med omsyn til om arealet som skal setjast av er eigna til 
dette, tryggleik og evt. avstand mellom einingane i samband med forslaget, så sant det skulle 
plasserast 8 mikrohytter til saman på areal sett av til H31 og H52.  
 
Elles viser vi til at det føreligg ein del avvik i ordlyden i føresegna (oktober 2023) og føresegna 
(vedtatt 30.09.2015) – sistnemnde føresegn er tilgjengeleg i planarkivet til kommunen. Vi ber Fitjar 
kommune belyse omstenda her nærare og klargjere kva som er siste gjeldande og vedtekne 
føresegn for reguleringsplanen, slik at det er klart kva føresegn som grunnlaget for saka om endring 
etter pbl. § 12-14. 
 
I plankartet som følgjer med er det også gjennomført mindre justeringar av avgrensinga av H51 og 
mindre utretting av V9, og det er gjennomført justeringar av «ca. høgdeplassering» i plankartet for 
H31, H52, H50 og H51. Vi viser til at «ca. høgdeplassering» er gjeve verknad i føresegn § 3.2.7. 
 

 
Til venstre, plankart (rev. 17.09.2015). Til høgre, forslag til plankart (rev. 12.07.2023).  
 
Vi viser elles til rettleiar H-5/2018 «Samfunnssikkerhet i planlegging og byggesaksbehandling», s. 14: 
«Ettersom endring av eksisterende plan kan medføre økt risiko og sårbarhet vil også hensynet bak 
bestemmelsen, å forhindre planlegging som medfører uakseptabel risiko, trekke i samme retning. Det må 
altså foretas en utarbeiding eller revidering av ROS-analysen ved endring av eksisterende planer som 
legger grunnlag for utbygging. Dette gjelder enten endringen følger ordinær planprosess eller en forenklet 
prosedyre». 

Vi gjer merksam på at akstemdkart for radon frå Norges geologiske undersøkelser (NGU) og 
Direktoratet for strålevern og atomsikkerhet (DSA) viser til «høg aktsemd» for dette området. I 
datadokumentasjonen frå NGU og DSA blir det vist til at:  
 
«Kartet kan ikke benyttes til å forutsi radon-konsentrasjonen i enkeltbygninger. Den eneste måten å få 
sikker kunnskap om radon i en bygning, er å gjennomføre en måling. Radon i inneluft avhenger ikke bare 
av geologiske forhold, men også av bygningens konstruksjon og drift, samt kvaliteten av 
radonforebyggende tiltak. Dette er et regionalt kart og er ikke ment til bruk på tomtenivå. Det nasjonale 
aktsomhetskartet for radon gir kommunene et grunnlag for en første vurdering av radonfare. I områder 
med høy eller særlig høy aktsomhet bør kommunen undersøke om det er behov for å følge opp 
radonproblematikken i henhold til Plan og bygningsloven og Folkehelseloven med forskrifter». 
 
Vi ber om at Fitjar kommune sender endeleg vedtak til Statsforvaltaren i Vestland til vurdering.  
 
Med helsing 
 
Egil Hauge 
seksjonsleiar 

  
 
Nicolas J. I. Rodriguez 
seniorrådgjevar 

 
Dokumentet er elektronisk godkjent 

